

ದೇವೀ ಮಹಾತ್ಮ್ಯಮ್ ದುರ್ಗಾ ಸಪ್ತಶತಿ ಸಪ್ತಮೋ﻿‌உಧ್ಯಾಯಃ







ಚಣ್ಡಮುಣ್ಡ ವಧೋ ನಾಮ ಸಪ್ತಮೋಧ್ಯಾಯಃ ||



ಧ್ಯಾನಂ
ಧ್ಯಾಯೇಂ ರತ್ನ ಪೀಠೇ ಶುಕಕಲ ಪಠಿತಂ ಶ್ರುಣ್ವತೀಂ ಶ್ಯಾಮಲಾಙ್ಗೀಂ|

ನ್ಯಸ್ತೈಕಾಙ್ಘ್ರಿಂ ಸರೋಜೇ ಶಶಿ ಶಕಲ ಧರಾಂ ವಲ್ಲಕೀಂ ವಾದ ಯನ್ತೀಂ

ಕಹಲಾರಾಬದ್ಧ ಮಾಲಾಂ ನಿಯಮಿತ ವಿಲಸಚ್ಚೋಲಿಕಾಂ ರಕ್ತ ವಸ್ತ್ರಾಂ|

ಮಾತಙ್ಗೀಂ ಶಙ್ಖ ಪಾತ್ರಾಂ ಮಧುರ ಮಧುಮದಾಂ ಚಿತ್ರಕೋದ್ಭಾಸಿ ಭಾಲಾಂ|



ಋಷಿರುವಾಚ|



ಆಙ್ಞಪ್ತಾಸ್ತೇ ತತೋದೈತ್ಯಾಶ್ಚಣ್ಡಮುಣ್ಡಪುರೋಗಮಾಃ|

ಚತುರಙ್ಗಬಲೋಪೇತಾ ಯಯುರಭ್ಯುದ್ಯತಾಯುಧಾಃ ||೧||



ದದೃಶುಸ್ತೇ ತತೋ ದೇವೀಮೀಷದ್ಧಾಸಾಂ ವ್ಯವಸ್ಥಿತಾಮ್|

ಸಿಂಹಸ್ಯೋಪರಿ ಶೈಲೇನ್ದ್ರಶೃಙ್ಗೇ ಮಹತಿಕಾಞ್ಚನೇ ||೨||



ತೇದೃಷ್ಟ್ವಾತಾಂಸಮಾದಾತುಮುದ್ಯಮಂ ಞ್ಚಕ್ರುರುದ್ಯತಾಃ

ಆಕೃಷ್ಟಚಾಪಾಸಿಧರಾಸ್ತಥಾ﻿‌உನ್ಯೇ ತತ್ಸಮೀಪಗಾಃ ||೩||



ತತಃ ಕೋಪಂ ಚಕಾರೋಚ್ಚೈರಮ್ಭಿಕಾ ತಾನರೀನ್ಪ್ರತಿ|

ಕೋಪೇನ ಚಾಸ್ಯಾ ವದನಂ ಮಷೀವರ್ಣಮಭೂತ್ತದಾ ||೪||



ಭ್ರುಕುಟೀಕುಟಿಲಾತ್ತಸ್ಯಾ ಲಲಾಟಫಲಕಾದ್ದ್ರುತಮ್|

ಕಾಳೀ ಕರಾಳ ವದನಾ ವಿನಿಷ್ಕ್ರಾನ್ತಾಸಿಪಾಶಿನೀ ||೫||



ವಿಚಿತ್ರಖಟ್ವಾಙ್ಗಧರಾ ನರಮಾಲಾವಿಭೂಷಣಾ|

ದ್ವೀಪಿಚರ್ಮಪರೀಧಾನಾ ಶುಷ್ಕಮಾಂಸಾತಿಭೈರವಾ ||೬||



ಅತಿವಿಸ್ತಾರವದನಾ ಜಿಹ್ವಾಲಲನಭೀಷಣಾ|

ನಿಮಗ್ನಾರಕ್ತನಯನಾ ನಾದಾಪೂರಿತದಿಙ್ಮುಖಾ ||೬||



ಸಾ ವೇಗೇನಾಭಿಪತಿತಾ ಘೂತಯನ್ತೀ ಮಹಾಸುರಾನ್|

ಸೈನ್ಯೇ ತತ್ರ ಸುರಾರೀಣಾಮಭಕ್ಷಯತ ತದ್ಬಲಮ್ ||೮||



ಪಾರ್ಷ್ಣಿಗ್ರಾಹಾಙ್ಕುಶಗ್ರಾಹಯೋಧಘಣ್ಟಾಸಮನ್ವಿತಾನ್|

ಸಮಾದಾಯೈಕಹಸ್ತೇನ ಮುಖೇ ಚಿಕ್ಷೇಪ ವಾರಣಾನ್ ||೯||



ತಥೈವ ಯೋಧಂ ತುರಗೈ ರಥಂ ಸಾರಥಿನಾ ಸಹ|

ನಿಕ್ಷಿಪ್ಯ ವಕ್ತ್ರೇ ದಶನೈಶ್ಚರ್ವಯತ್ಯತಿಭೈರವಂ ||೧೦||



ಏಕಂ ಜಗ್ರಾಹ ಕೇಶೇಷು ಗ್ರೀವಾಯಾಮಥ ಚಾಪರಂ|

ಪಾದೇನಾಕ್ರಮ್ಯಚೈವಾನ್ಯಮುರಸಾನ್ಯಮಪೋಥಯತ್ ||೧೧||



ತೈರ್ಮುಕ್ತಾನಿಚ ಶಸ್ತ್ರಾಣಿ ಮಹಾಸ್ತ್ರಾಣಿ ತಥಾಸುರೈಃ|

ಮುಖೇನ ಜಗ್ರಾಹ ರುಷಾ ದಶನೈರ್ಮಥಿತಾನ್ಯಪಿ ||೧೨||



ಬಲಿನಾಂ ತದ್ಬಲಂ ಸರ್ವಮಸುರಾಣಾಂ ದುರಾತ್ಮನಾಂ

ಮಮರ್ದಾಭಕ್ಷಯಚ್ಚಾನ್ಯಾನನ್ಯಾಂಶ್ಚಾತಾಡಯತ್ತಥಾ ||೧೩||



ಅಸಿನಾ ನಿಹತಾಃ ಕೇಚಿತ್ಕೇಚಿತ್ಖಟ್ವಾಙ್ಗತಾಡಿತಾಃ|

ಜಗ್ಮುರ್ವಿನಾಶಮಸುರಾ ದನ್ತಾಗ್ರಾಭಿಹತಾಸ್ತಥಾ ||೧೪||



ಕ್ಷಣೇನ ತದ್ಭಲಂ ಸರ್ವ ಮಸುರಾಣಾಂ ನಿಪಾತಿತಂ|

ದೃಷ್ಟ್ವಾ ಚಣ್ಡೋ﻿‌உಭಿದುದ್ರಾವ ತಾಂ ಕಾಳೀಮತಿಭೀಷಣಾಂ ||೧೫||



ಶರವರ್ಷೈರ್ಮಹಾಭೀಮೈರ್ಭೀಮಾಕ್ಷೀಂ ತಾಂ ಮಹಾಸುರಃ|

ಛಾದಯಾಮಾಸ ಚಕ್ರೈಶ್ಚ ಮುಣ್ಡಃ ಕ್ಷಿಪ್ತೈಃ ಸಹಸ್ರಶಃ ||೧೬||



ತಾನಿಚಕ್ರಾಣ್ಯನೇಕಾನಿ ವಿಶಮಾನಾನಿ ತನ್ಮುಖಮ್|

ಬಭುರ್ಯಥಾರ್ಕಬಿಮ್ಬಾನಿ ಸುಬಹೂನಿ ಘನೋದರಂ ||೧೭||



ತತೋ ಜಹಾಸಾತಿರುಷಾ ಭೀಮಂ ಭೈರವನಾದಿನೀ|

ಕಾಳೀ ಕರಾಳವದನಾ ದುರ್ದರ್ಶಶನೋಜ್ಜ್ವಲಾ ||೧೮||



ಉತ್ಥಾಯ ಚ ಮಹಾಸಿಂಹಂ ದೇವೀ ಚಣ್ಡಮಧಾವತ|

ಗೃಹೀತ್ವಾ ಚಾಸ್ಯ ಕೇಶೇಷು ಶಿರಸ್ತೇನಾಸಿನಾಚ್ಛಿನತ್ ||೧೯||



ಅಥ ಮುಣ್ಡೋ﻿‌உಭ್ಯಧಾವತ್ತಾಂ ದೃಷ್ಟ್ವಾ ಚಣ್ಡಂ ನಿಪಾತಿತಮ್|

ತಮಪ್ಯಪಾತ ಯದ್ಭಮೌ ಸಾ ಖಡ್ಗಾಭಿಹತಂರುಷಾ ||೨೦||



ಹತಶೇಷಂ ತತಃ ಸೈನ್ಯಂ ದೃಷ್ಟ್ವಾ ಚಣ್ಡಂ ನಿಪಾತಿತಮ್|

ಮುಣ್ಡಞ್ಚ ಸುಮಹಾವೀರ್ಯಂ ದಿಶೋ ಭೇಜೇ ಭಯಾತುರಮ್ ||೨೧||



ಶಿರಶ್ಚಣ್ಡಸ್ಯ ಕಾಳೀ ಚ ಗೃಹೀತ್ವಾ ಮುಣ್ಡ ಮೇವ ಚ|

ಪ್ರಾಹ ಪ್ರಚಣ್ಡಾಟ್ಟಹಾಸಮಿಶ್ರಮಭ್ಯೇತ್ಯ ಚಣ್ಡಿಕಾಮ್ ||೨೨||



ಮಯಾ ತವಾ ತ್ರೋಪಹೃತೌ ಚಣ್ಡಮುಣ್ಡೌ ಮಹಾಪಶೂ|

ಯುದ್ಧಯಙ್ಞೇ ಸ್ವಯಂ ಶುಮ್ಭಂ ನಿಶುಮ್ಭಂ ಚಹನಿಷ್ಯಸಿ ||೨೩||



ಋಷಿರುವಾಚ||



ತಾವಾನೀತೌ ತತೋ ದೃಷ್ಟ್ವಾ ಚಣ್ಡ ಮುಣ್ಡೌ ಮಹಾಸುರೌ|

ಉವಾಚ ಕಾಳೀಂ ಕಳ್ಯಾಣೀ ಲಲಿತಂ ಚಣ್ಡಿಕಾ ವಚಃ ||೨೪||



ಯಸ್ಮಾಚ್ಚಣ್ಡಂ ಚ ಮುಣ್ಡಂ ಚ ಗೃಹೀತ್ವಾ ತ್ವಮುಪಾಗತಾ|

ಚಾಮುಣ್ಡೇತಿ ತತೋ ಲೊಕೇ ಖ್ಯಾತಾ ದೇವೀ ಭವಿಷ್ಯಸಿ ||೨೫||



|| ಜಯ ಜಯ ಶ್ರೀ ಮಾರ್ಕಣ್ಡೇಯ ಪುರಾಣೇ ಸಾವರ್ನಿಕೇ ಮನ್ವನ್ತರೇ ದೇವಿ ಮಹತ್ಮ್ಯೇ ಚಣ್ಡಮುಣ್ಡ ವಧೋ ನಾಮ ಸಪ್ತಮೋಧ್ಯಾಯ ಸಮಾಪ್ತಮ್ ||



ಆಹುತಿ
ಓಂ ಕ್ಲೀಂ ಜಯನ್ತೀ ಸಾಙ್ಗಾಯೈ ಸಶಕ್ತಿಕಾಯೈ ಸಪರಿವಾರಾಯೈ ಸವಾಹನಾಯೈ ಕಾಳೀ ಚಾಮುಣ್ಡಾ ದೇವ್ಯೈ ಕರ್ಪೂರ ಬೀಜಾಧಿಷ್ಠಾಯೈ ಮಹಾಹುತಿಂ ಸಮರ್ಪಯಾಮಿ ನಮಃ ಸ್ವಾಹಾ ||

